
ҚАДИМИЙ ДИНИЙ ТАСАВВУРЛАРНИНГ МОДДИЙ МАНБАЛАРДА  АКС ЭТИШИ
Дунё халқларида ибтидоий даврдан бошлаб турли диний қарашлар мавжуд бўлган. Ушбу диний қарашларнинг турли-туман бўлишига ҳудудларнинг жойлашган ўрни, аҳолининг турмуш тарзи  ва дунёқараши сабаб бўлган. Табиий муҳит илк диний қарашларнинг вужудга келишида ва ривожланишида муҳим рол ўйнаган. Дастлабки диний тасаввурлар сўнгги палеолит даврида (мил.авв. 40-12 минг йилликлар) пайдо бўлган [1, б. 179]. Бундай диний қарашлар жумласига тотемизм, анимизм, магия, фетешизм каби диний қарашлар киради.
Этнографик маьлумотларга қараганда, диний қарашлар, асосан, овчилик ва чорвачилик билан шуғулланган қабилаларнинг асосий эътиқодларидан бири бўлиб келган. Кейинчалик деҳқончилик ривожланиши натижасида ер ва ўсимлик дунёси, уларни табиатни янгиловчи, ўзгартирувчи ва бошқа хусусиятлари, инсон учун зарур бўлган жиҳатлари уларга сиғинишни келтириб чиқарган ва бу ҳолатнинг ривожланишига олиб келган.
Диний қарашлар қачон пайдо бўлган, деган савол кўпчиликни қизиқтириши табиий ҳол. Айрим ашёвий далиллар диний қарашлар неолит даврида пайдо бўлганлигидан далолат беради. Чунки, шомонларнинг руҳларга ишонишлари худди шу даврдан бошланган, деган фикр мавжуд. Бундай ҳолат ибтидоий одамлар турмуш тарзида ҳам ўз аксини топган. Масалан, ибтидоий одамлар бир вақтда, одамнинг кўзига кўринмайдиган, унга итоат қилмайдиган қандайдир алоҳида кучлар борлигини тасаввур қилганлар. 
Германияда ХХ аср охирларида чоп этилган рисолада қайд этилишича, Франциянинг Труа шаҳридаги Фрер ғорида милоддан аввалги тахминан ўн икки минг йил муқаддам чизилган расмда шомоннинг ҳайвон терисига ёпинган ҳолда рақс тушаётганлиги тасвирланган [2, б. 3]. Аслини олганда, диний қарашлар тош асрининг сўнгги босқичида (мил.авв. 40-12 минг йилликлар) пайдо бўлганлиги ҳақиқатга яқинроқдир. Чунки, ибтидоий одамлар турмуш тарзида сўнгги  палеолит даврида илк диний тасаввурлар юзага келган эди. Этнографик маълумотларнинг гувоҳлик беришича, диний қарашлар, асосан, овчилик ва чорвачилик билан шуғулланган қабилаларнинг асосий эътиқодларидан бири бўлиб келган. Кейинчалик деҳқончилик ривожланган даврда ер ва ўсимлик дунёси, уларни табиатни янгиловчи, ўзгартирувчи ва бошқа хусусиятлари, инсон учун зарур бўлган сифатлари, уларга сиғинишни келтириб чиқарган. В. Басиловнинг фикрига қараганда, деҳқончиликнинг пайдо бўлиши туфайли табиат кучларини илоҳийлаштириш билан боғлиқ маросимлар асосий ўринни эгаллаган ва бу урф-одатлар диний қарашларни жамиятдаги муҳим ўрнидан маҳрум этиб, сиқиб чиқарган [3, с. 10].

А. П. Окладников “диний қарашлар тасаввурлари мажмуи жуда қадимий илдизларга эга бўлиб, палеолит ғояларига бориб тақалади” деб қайд этган бўлса [4, с. 32], О. Қаюмовнинг 2003-2004 йилларда Навоий вилояти Навбаҳор тумани ҳудудидаги Сармишсой дарасида олиб борилган  экспедиция кузатишлари натижасида Сармишсой қояларига ўрта палеолит даврида ўйиб туширилган расмлар орасида ҳам йиғилишиб, зикрга тушаётган қадимги одамлар тасвири мавжудлиги аниқланган [5, б. 16-18]. Умуман олганда, мазкур ёдгирликларни қадимги амалий саньат намунаси сифатида эмас, балки ибтидоий давр шомонларининг ёзувлари сифати ўрганиш лозим.

Тўғри, одатда, муайян расм-русмларни талқин қилиш ҳамиша мунозарали бўлиб келган. Жумладан, диний қарашлар эътиқоди учун хос бўлган хусусият руҳларга ишонишдан ташкил топган бўлиб, бусиз диний қарашларни тасаввур қилиб бўлмайди. Руҳларга ишониш диний қарашларда анимизмнинг таъсири борлигини кўрсатади. Руҳларга сиғиниш палеолит даврида шаклланган бўлса, бундан руҳлар билан боғлиқ бўлган диний қарашлар ҳам бевосита ўша даврда пайдо бўлган деган хулоса ҳам чиқади. Бу тўғрида бошқача қарашлар ҳам мавжуд. Жумладан, В. Басиловнинг таъкидлашича, “диний қарашлар маросимлари овчилик ва чорвачилик билан шуғулланувчи халқларда анча ривожланган. Деҳқончиликнинг пайдо бўлиши туфайли табиат кучларини илоҳийлаштириш билан боғлиқ маросимлар асосий ўринни эгаллаган ва бу урф-одатлар диний қарашларни жамиятдаги муҳим ўрнидан маҳрум этиб, сиқиб чиқарган. Деҳқончиликнинг неолит даврида шаклланганлиги инобатга олинса, диний қарашлар неолит давригача пайдо бўлган ва ўзининг юксак даврини неолитгача босиб ўтган”.
Одамлар Ер, Осмон ва ўзини ўраб турган табиат ҳақидаги маълум бир тасаввурларга эга бўлган. Кейинчалик шу тасаввурларни маълум бир тизимга солувчи ва ҳимоя қилувчи одамлар - шомонлар вужудга келган. Геродот диний қарашларни милоддан аввалги ХI асрда вужудга келганлигини қайд этган бўлса [6, б. 49], археолог Р. Л. Кызласов Хакасиянинг Тузкўл кўлидан топилган қоятош суратлардаги шомонларнинг қадимги тасвирларига асосланиб, Сибир туркийларида шомонлик милоддан аввалги I асрда пайдо бўлган деб таъкидлайди. 

Дунёдаги барча халқлар (Шимолий ва Шарқий Осиё, Шарқий Африка, Австралия) орасида диний  қарашлар у ёки бу номда, турлича кўринишда мавжуд бўлган. Улар ёлғон ва кўзга кўринмайдиган алоқа, таъсирларнинг табиатда борлигига кишиларни ишонтириш, одамларнинг табиатга ёки бир-бирларига таъсири мавжудлигини уқтириш билан машғул бўлганлар. Жон, руҳ ва арвоҳларнинг мавжудлигига ишониш ибтидоий одамларга хос хусусиятдир. Уларнинг тушунчаси бўйича руҳлар шомонларни танлайди, тарбиялайди, ўзга кишилардан фарқ қилувчи ва ўша руҳ ҳамда атрофидаги кишиларга хизмат қилувчи илоҳий кучга эга шахслар бўлиб етишишларига кўмаклашади. Шуни қайд этиш лозимки, диний қарашларнинг бошқа қадимий диний тасаввурлар тотемизм, анимизм, фетишизмдан фарқи бор. Агар одамлар тотемизмда ҳайвон ва ўсимликларга, анимизмда руҳларга, фетишизмда эса жонсиз буюмларга сиғинган бўлса, диний қарашларда одамга - шомонга яъни ўша даврнинг ўзига хос руҳонийсига сиғинганлар. Бу ҳолатлар диний тасаввурлар эволюциясида жуда катта янгилик бўлган. Кейинчалик диний тасаввурларнинг мазмун-моҳиятини ўзгартириб, энди одамлар худога, пайғамбарларга, турли хил авлиёларга сиғина бошлаганлар. Дунё халқларида шомонларнинг вужудга келиши масаласи турлича талқин қилинади. Жумладан, ёқутларда шомоннинг руҳи муқаддас бир дарахтдан туғилади ва шомоннинг она қорнидаги вужудига киради, деб ҳисобланса, тунгуслар эса шомон шайтон ёрдами билан дунёга келган, деб ўйлаганлар. Бундан ташқари, ёқутларда шомон билан темирчи бир булоқдан вужудга келган деган ибтидоий тасаввурлар мавжуд бўлган.

Шундай қилиб, диний қарашлар диннинг энг бошланғич шакллардан бири бўлиб, у асосан уруғ-қабила тараққиётининг ўрта босқичидаги халқларда шаклланган. Шундай экан, диний қарашлар эътиқоди ва анъаналари инсон онгида ғайритабиийлик тўғрисидаги тасаввурлар тўлиқ шаклланган вақтда пайдо бўлган. Бу тасаввурлар инсонларнинг бир-бирига, алоҳида индивид ва жамиятнинг табиатга бўлган муносабатларини акс эттирган.

